
Notizias per il pled da laud  

Laudatio sin il Campus per la democrazia 

Surdada da la trofea Premi da federalissem 2023, Chasa dals chantuns, Berna

Stimà cusseglier guvernativ 
Stimada cussegliera naziunalas 
Stimà president da la citad 
Stimadas damas, stimads signurs 
Stimada squadra dal Campus per democrazia 
Charas amias e chars amis 
 
Igl è in grond plaschair per mai da dastgar beneventar Vus oz en la Chasa dals chantuns per surdar il 
Premi da federalissem al Campus per la democrazia. En questa chasa sa cruschan la politica e la societad 
civila per tractar ils temas che pertutgan l'entir pajais. Ella è in lieu central, nua che la Svizra tschenta 
dumondas a sasezza a chaschun d'inscunters formals ed informals cun la finamira da sa reinventar, tut 
mo in pèr pass davent da la Chasa federala, nua che la politica da la Confederaziun vegn fatga. 
 
Il federalissem garantescha la suveranitad e la libertad da tut las corporaziuns publicas e promova a 
medem temp la collavuraziun e la solidaritad tranter ellas. El è il cement che tegna ensemen la Svizra. 
El è il fundament solid da l'edifizi naziunal che stabilisescha las cumponentas. E questa stabilitad 
pussibilitescha il svilup da differentas acziuns a l'intern dals chantuns, per ch'il stadi possia sa renovar 
da cuntin. 
 
Per far in bun cement dovri buns utensils – surtut in che fa ina buna maschaida. Ed era per in 
federalissem armonius e viv duvrain nus ina buna maschaida, numnadamain dad ideas e projects! Per 
quella maschaida procuras Vus, charas represchentantas e chars represchentants dal Campus per la 
democrazia, cun ina vasta paletta d'activitads e svidatestas durant il Di da la democrazia.  
 
Grazia a Vossa dinamica e dedicaziun e grazia er a Vossa grondiusa rait che Vus avais pudì sviluppar ils 
ultims onns avais Vus contribuì al rinforzament dal federalissem en noss pajais cun punts tranter la 
populaziun e las instanzas politicas. Vus avais mess en moviment bler e creà in'instrucziun civica 
attractiva per la giuventetgna da la nova generaziun.  
 

Seul le prononcé fait foi. 



2/2 

Fundaziun ch per la collavuraziun federala +41 31 320 16 16 
Chasa dals chantuns info@chstiftung.ch 
Speichergasse 6, chascha postala www.chstiftung.ch/fr 
CH-3001 Berna www.twitter.com/fondationch 

Quai fa endament mias experientschas persunalas. En mia activitad professiunala e politica sun jau 
adina m'engaschada per la participaziun civila e politica da tut ils umans, era da quels che na disponan 
betg exnum da l'energia u da las resursas necessarias. Questa participaziun multifara è la garanta da 
nossa democrazia. Jau ves pia mamezza cumplainamain en Voss far e Vossas ambiziuns. 
 
Il Campus per la democrazia renda visiblas numerusas persunas ed organisaziuns che s'engaschan per 
las valurs ed ils dretgs fundamentals en Svizra. Cun la coordinaziun dal Di da la democrazia che ha 
lieu ils 15 da settember facilitais Vus il dialog ed il barat tranter la populaziun e las instituziuns 
politicas. Vossa plattafurma permetta il transfer d'infurmaziuns en il ravugl da las acturas e dals acturs 
che s'interessan per dumondas civicas. Ella è daventada in lieu da reuniun per tut las parts dal pajais. 
In'egliada sin la charta mussa ch'ins chatta adina in'occurrenza en vischinanza, uschia che mintgina e 
mintgin po cumponer ses menu individual. 
 
Questa lavur en favur da l'educaziun civica è tant pli impurtanta, perquai che nus ans chattain en in onn 
electoral e la participaziun da tuttas e tuts sa preschenta sco ina gronda sfida. Vus avais chattà vias 
innovativas per motivar ils giuvenils da sa participar a las elecziuns federalas quest atun e da far diever 
da lur dretgs politics en l'avegnir: l'acziun «democra-tea» ed inscunters cun grillada en in'atmosfera 
lucca. Vus essas damanaivel da la glieud, damai che Vus essas la glieud e Vus faschais la Svizra. Voss 
engaschi procura per il betun e Vus tschentais in fundament solid.  
 
Per questa dieschavla ediziun dal Premi da federalissem avain nus retschavì tschuncanta dossiers. Jau 
vuless suttastritgar qua la qualitad da tut las candidaturas entradas. Igl è stà fitg difficil per nus da 
tscherner ils finalists. Perquai avain nus decis da far menziun speziala da Dominic Büttner, fotograf e 
cineast, per ses project Constitutio. El ha vulì dar ina fatscha ed ina vusch a la Constituziun federala cun 
laschar preleger persunas da tut las vegliadetgnas e provegnientschas ils 195 artitgels en las quatter 
linguas naziunalas avant la camera. Da la cussegliera federala al requirent d'asil refusà, da Pruntrut fin 
en Val Müstair. 
 
Questa saira ma legrel jau da surdar uffizialmain il Premi da federalissem 2023 al Campus per la 
democrazia che represchenta las valurs dal dialog, da la collavuraziun e da la solidaritad, valurs ch'èn il 
cor da noss sistem federal.  
 
En il num da la Fundaziun ch engraziel jau a la squadra dal Campus per la democrazia per ses 
engaschament extraordinari en favur da la coesiun da l'edifizi Svizra. 

 
Florence Nater, cussegliera guvernativa, presidenta da la Fundaziun ch e da la giuria dal Premi da 
federalissem. 

